
  Tus Mob Nroj Tsuag Blastomycosis 
Disease Fact Sheet 

 
Tus mob nroj tsuag blastomycosis yog dab tsi? 
Blastomycosis yog ib yam mob uas tsis tshua pom muaj ntau, tab sis yog ib hom mob pwm ua mob hnyav heev tuag tau 

yog tau los ntawm tus kab mob Blastomyces dermatitidis.  Feem ntau nws ua mob rau cov ntsws thiab daim tawv nqaij.  

Cov neeg uas raug tus kab mob B. dermatitidis no tej zaum kuj tsis muaj cov tsos mob, tab sis lwm cov mas yuav pom 

muaj cov tsos mob txij ntawm qhov pib chiv mob hauv cov ntsws me ntsis mus rau mob hnyav ua rau muaj teeb meem 

rau ntau yam cuab yeej (organs) hauv nruab nrog cev.   

 
Ib tus neeg yuav tau tus mob blastomycosis no li cas? 
Tus mob blastomycosis no yuav muaj tshwm sim thaum ib tus neeg nqus tau cov noob nroj tsuag (spores) ntawm B. 

dermatitidis thiab ua mob rau cov ntsws.  Hauv tej hav zoov hav tsuag, cov noob nroj tsuag no yuav nyob tau hauv tej av 

noo uas muaj khaub ntoo thiab tej nroj tsuag lwj (nplooj ntoos, ntoo lwj, thiab lwm yam) ntau nyob hauv.  Cov noob nroj 

tsuag uas ua mob no yuav hlob taus thiab huam ntxiv mas yog thaj chaw ntawd huab cua ntxim lawv, av noo thiab muaj 

chiv zoo.  Cov thaj chaw zoo li no kheev pom muaj nyob ze cov pas dej thiab cov dej ntws hauv Wisconsin.  Cov noob 

uas tab tom ncu yuav thaws ya nrog cua thaum nphav raug cov thaj av uas lawv nyob xws li yog thaum mus yog tua tsiaj 

hav zoov, mus taug kev, ua vaj zaub, khawb av, thiab luaj tej nroj tsuag.  Kev ua tej yam hauj lwm zoo li no nyob hauv 

cov cheeb tsam uas kheev muaj tus kab mob no yuav ua rau ib tus neeg nqus tau cov noob nroj tsuag no thiab uas rau 

mob.  Tus mob blastomycosis no yuav kis tsis tau ntawm ib tus neeg mus rau lwm tus los yog ntawm ib tus tsiaj mus rau 

ib tus tib neeg. 

 

Cov dev/aub kuj raug tau tus mob blastomycosis no vim lawv khawb av thiab hnia qis hauv pem teb uas yuav ua rau lawv 

nqus tau cov noob nroj tsuag.  Cov dev/aub uas raug tus mob no yuav kis tsis tau tus mob rau tib neeg, tab sis yuav qhia 

tau tias thaj tsham ntawd muaj cov noob nroj tsuag ua mob nyob ntawd.  

 

Cov cim qhia tias tau tus mob thiab cov tsos mob ntawm blastomycosis zoo li cas? 
Tsuas yog ib nrab ntawm cov neeg uas kis tau tus kab mob B. dermatitidis thiaj yuav pom cov tsos mob tshwm sim.  Cov 

tsos mob ntawm tus mob blastomycosis yuav zoo li tus mob khaub thuas uas muaj xws li kub ib ce, ua daus no, hnoos, 

mob in ce, thiab mob rau tej pob qij txha, nraub qaum, los yog lub hauv siab.  Cov uas tus mob blastomycosis no hnyav 

heev mas, cov kab mob yuav ri mus rau lwm qhov ntawm lub cev, xws li daim tawv nqaij, tej pob qib txha, cov pob txha, 

cov cuab yeej hauv nruab nrog cev, thiab cov hlab ntsha khiav mus los.  Cov neeg uas haus luam yeeb, muaj mob ntsws 

ua pa nyuaj, los yog muaj lwm yam mob uas ua rau tej roj ntsha tiv thaiv kab mob tsis muaj zog yog cov uas yuav kis tau 

tus mob zoo dua. 

 
Yuav ntev npaum cas tus mob blastomycosis mam chiv tuaj? 
Lub sij hawm thaum tus neeg nphav raug tus kab mob nroj tsuag no mus txog lub sij hawm uas tus neeg chiv mob mas 

kheev yog li ntawm 2 lub lim piam mus rau 15 lub lim piam.  

 
Li cas thiaj tshuaj ntsuam tau paub tias yog tus mob blastomycosis? 
Cov tsos mob ntawm tus mob blastomycosis yog hnoos, kub ib ce, thiab mob ib ce uas nws yeej zoo ib yam li cov tsos 

mob khaub thuas, ces ua rau tsis paub tau yooj yim tias yog tus mob.  Txoj kev zoo tshaj plaws los mus nrhiav kom paub 

tias yog tus mob ces yog ua qhov kuaj thiab ncu tus kab mob (culture).  Cov kab mob no yuav pom muaj nyob hauv cov 

hnoos qeev, daim tawv nqaij, los yog tej tsig nqaij uas muaj tus kab mob.  Tej zaum tus kws kho mob yuav kom yees duab 

hluav taws xob ntawm lub hauv siab (chest x-ray), CT, los yog ua MRI los mus nrhiav tus mob.  Tso ntshav los yog tso 

zis kuj muab siv tau mus kuaj kom paub txiav txim seb tus neeg puas muaj tus mob blastomycosis, tab sis hom kev kuaj 

no tsis cia siab tau los yog tsis tseeb npaum li qhov ncu tus kab mob (culture).   

 
Yuav kho tus mob blastomycosis no li cas? 
Kev kho tus mob blastomycosis no yog siv hom tshuaj tua tus kab mob nroj tsuag (anti-fungal medicine).  Tus mob no 

yuav tau kho mus ntev ntau lub hlis.  Hom tshuaj itraconazole yog kheev muab siv rau cov neeg mob uas mob me ntsis 

mus rau mob hauj sim.  Rau cov neeg ua mob hnyav heev mas, kheev yog muab hom tshuaj amphotericin B rau.  Cov 

tshuaj tua kab mob (antibiotics) yog muab siv los mus tiv thaiv kab mob, tab sis tsis ua hauj lwm zoo rau muab kho tus 

mob blastomycosis. 

Tus mob blastomycosis kheev pom muaj npaum cas? 
Blastomycosis yog ib yam mob uas tsis tshua pom muaj ntau.  Hauv teb chaws Meskas, tus mob blastomycosis tshwm sim 

muaj raws tus niam dej Mississippi thiab Ohio River Valleys, hauv cov xeev nyob phab hnub poob nruab nrab (Midwest) 

thiab cov xeev nyob sab qab teb hnub tuaj (southeastern).  Txawm tau muaj xov qhia paub tias muaj neeg tau tus mob 

blastomycosis no nyob hauv txhua cheeb tsam ntawm Wisconsin los, feem ntau nws tshwm sim rau hauv cov counties sab 

qaum teb, nruab nrab teb thiab sab qab teb hnub tuaj.  Wisconsin muaj txog li ntawm 90-120 tus neeg kuaj pom muaj tus 

mob no ib xyoos twg.  Cov neeg uas tau tus mob blastomycosis yog muaj tshwm sim nyias muaj nyias caij nyoog.  Tsis 

tshua pom muaj cov mob uas kis mus thoob qho txhia chaw los yog ua mob rau ib pab tib neeg coob ua ke.  Cheeb tsam 

uas ua rau cov noob nroj tsuag loj hlob zoo kuj tseem muaj tsawg (pawg ntoo lwj los yog tej thaj av) thiab tsuas ua mob 

mus ib lub sij hawm luv xwb. 

 
Yuav ua li cas tiv thaiv kom tsis txhob kis tau tus mob blastomycosis no?  
Nws yog ib qho nyuaj los mus cim tau tus kab mob B. dermatitidis hauv ib thaj tsam tej nroj tsuag uas nyob ncig yus.  Ua 

ntej thaum paub tseeb ntxiv txog tias muaj tus kab mob B. dermatitidis hauv tej nroj tsuag, nws yuav tswj tsis tau thiab 

kuaj tau tus kab mob hauv tej nroj tsuag uas nyob ib ncig yus.  Txoj kev zoo tshaj plaws los mus tiv thaiv tus mob 

blastomycosis ces yog nrhiav kev kho thaum pom muaj cov tsos mob tsis hais hom twg uas muab teev los saum toj no, 

tshwj xeeb yog koj nyob rau hauv ib cheeb tsam uas kheev muaj tus kab mob roj tsuag no. 


